ՀԻՄՆԱՎՈՐՈՒՄ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ՀՈՒԼԻՍԻ 14-Ի N 1176-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՎԵՐԱԲԵՐՅԱԼ

1. Ընթացիկ իրավիճակը և ակտի ընդունման անհրաժեշտությունը.  
Նախագծի նախապատրաստման անհրաժեշտությունը պայմանավորված է ս/թ հուլիսի 1-ից աշխատանքի վարձատրության նոր համակարգին անցնելու նպատակով ոստիկանության ստորաբաժանումների կողմից պայմանագրային հիմունքներով  պահպանության և անվտանգության ապահովման ծառայությունների տարեկան ծախսերի նորմատիվները նոր աշխատավարձերին համապատասխան չափերով բարձրացնելու  հանգամանքով:  
ՀՀ ոստիկանության ստորաբաժանումների կողմից պահպանության և անվտանգության ապահովման ծառայությունների իրականացման նպատակով, ՀՀ ոստիկանության ստորաբաժանումների և տնտեսվարող սուբյեկտների միջև կնքված պայմանագրերով ծառայության դիմաց վճարվող տարեկան գումարների չափը սահմանվում է Հայաստանի Հանրապետության կառավարության 2005թ.-ի հուլիսի 14-ի N 1176-Ն որոշմամբ հաստատված  նորմատիվներով:

«Պետական պաշտոններ զբաղեցնող անձանց վարձատրության մասին»  ՀՀ օրենքով 2014 թվականի հուլիսի 1-ից աշխատանքի վարձատրության նոր համակարգի անցման արդյունքում բարձրանում է վերը նշված նորմատիվների հաշվարկներում ներառվող ոստիկանության ծառայողների պաշտոնային դրույքաչափերը, ինչի հետևանքով անհրաժեշտություն է առաջացել նոր աշխատավարձերի հաշվարկային չափերով բարձրացնել նաև ՀՀ կառավարության 14.07.2005թ. N 1176-Ն որոշման հավելվածով սահմանված նորմատիվները:  
2. Կարգավորման նպատակը և բնույթը.
Պահպանության և անվտանգության ապահովման ծառայությունների մատուցման տարեկան ծախսերի նորմատիվներում ներառված աշխատավարձերի չափերը  «Նվազագույն ամսական աշխատավարձի մասին», «Պետական պաշտոններ զբաղեցնող անձանց վարձատրության մասին» ՀՀ օրենքներով սահմանված չափերին համապատասխանությունը և ս/թ հուլիսի 1-ից աշխատանքի վարձատրության նոր համակարգին  անցումն ապահովելն է:  Այսպես.
Նախագծով նախատեսվում է պահպանության ծառայություն իրականացնող միջին խմբի մեկ ծառայողի հաշվարկով տարեկան ծախսի նորման սահմանել 3268029  դրամի չափով (ներկայումս` 2626344 դրամ) կամ  ամսական` 272336 դրամ (ներկայումս` 218862 դրամ): Հաշվարկը կատարվել է հիմք ընդունելով պաշտոնը՝ դասակի հրամանատար, կոչումը՝ կապիտան և զինվորական ծառայության ստաժը: Ամսական աշխատավարձը այդ դեպքում կազմում է` 222828 դրամ, որից, պաշտոնային դրույքաչափը` 216939 դրամ (66140x3.28+5889=222828):
Տարեկան ծախսերի նորմատիվի կառուցվածքում ներառված մյուս ծախսատեսակները, ըստ էության, մնացել են անփոփոխ:

Նույն կարգով վերահաշվարկվել է ոստիկանության պաշտոնների մյուս  խմբերի պաշտոնների տարեկան ծախսերի նորմատիվները: 
3. Նախագծի մշակման գործընթացում ներգրավված ինստիտուտները և անձինք 

Նախագիծը մշակվել է ՀՀ ոստիկանության զորքերի, պետական պահպանության գլխավոր, իրավաբանական և ֆինանսաբյուջետային վարչությունների կողմից:

4. Իրավական ակտի կիրառման դեպքում ակնկալվող արդյունքը.

Որոշման նախագծի ընդունումը հնարավորություն կընձեռի ապահովել  պայմանագրային հիմունքներով  պահպանության և անվտանգության ապահովման ծառայություններ մատուցող  ոստիկանության ստորաբաժանումների աշխատողների աշխատանքի վարձատրության նոր համակարգին անցումը:
ՀՀ ՈՍՏԻԿԱՆՈՒԹՅՈՒՆ
